
Meeqqat atuarfianni annerni aalisarneq piniarnerlu pillugit siunnersorneqartarnerat 

qanoq nukittorsarneqarsinnaanersoq iliuusissatut pilersaarummik Naalakkersuisut 

peqquneqarnissaannik Inatsisartut aalajangiiffigisassaattut siunnersuut, aalisarnermik 

ilinniartitaanermut sulisussarsiortarnerup annertusarneqarnissaa kiisalu Kalaallit 

Nunaata imarsiornerup iluani piginnaasaasa nukittorsarneqarnissaat siunertaralugu. 

Siunnersuut EM2026-imut tunniunneqassaaq 

Inatsisartunut ilaasortaq Jens NapãtôK’, Naleraq 

 

pillugu 

 

Kultureqarnermut, Ilinniartitaanermut, Ilisimatusarnermut Ilageeqarnermullu 

Ataatsimiititaliap 

 

siunnersuutip aappassaaneerneqarneranut 

 

ISUMALIUTISSIISSUTAA 

 

Ataatsimiititaliap suliarinninnermini inuttarai: 

 

Inatsisartunut ilaasortaq Nivi Heilmann Efraimsen, Inuit Ataqatigiit, siulittaasoq 

Inatsisartunut ilaasortaq Isak Johannessen, Naleraq, siulittaasup tullia 

Inatsisartunut ilaasortaq Margrethe Thårup Andersen, Demokraatit 

Inatsisartunut ilaasortaq Karen-Marie Kyed Frederiksen, Demokraatit 

Inatsisartunut ilaasortaq Nivi Rosing, Inuit Ataqatigiit 

 

 

UPA2026-mi ulloq 4. maj 2026 siullermeerinerup kingorna ataatsimiititaliap siunnersuut 

misissorpaa. 

 

Siunnersuutip imarisaa siunertaalu 

Atuarfimmi atuartunut angajullernut ilitsersuinerup nukittorsarneqarnissaanut Naalakkersuisut 

iliuusissatut pilersaarummik UKA 2026-mi piviusunngortitsinissamik peqquneqarnissaat 

siunnersuummi siunertarineqarpoq. Tamatuma peqatigisaanik aalisarnermik ilinniartitaanermut 

sulisussarsiortarnerup annertusarneqarnissaa aammalu imarsiornermik 

inuussutissarsiuteqarnerup iluani piginnaasat annertusarneqarnissaat siunertaavoq. 

 

Inatsisartut siunnersuummik siullermeerinninnerat 

Siunnersuut siullermeerinninnermi tapersersorluarneqarpoq. Tamatuma peqatigisaanik 

Naalakkersuisut UKA2026-mut atatillugu iliuusissatut pilersaarummik 

saqqummiussinissaannut piffissaliussaq sivikippallaartoq tikkuarneqarpoq. 

Aalisarnerup atuarfiullu inuiaqatigiinnut pingaaruteqassusiat ataatsimut isigalugu 

oqaluuserineqarput, tassungalu ilaavoq atuartut soqutiginnittut aalisarnermik 

inuussutissarsiuteqarnerup iluani ilinniarnissamik soqutiginnilersinnissaannut atuarfimmi 

nutaanik sinaakkusiinissamut pisariaqartitsineq. 

 

Immap pisuussutaanik atuinissamik ilinniartitsinissami immikkut piginnaasaqarnissaq 

pisariaqartoq oqaatigineqarpoq aammalu tamatumani aningaasaqarnikkut kingunerisassat 

suuneri apeqqutigineqarlutik, tassa ilinniartitsissutit nutaat assersuutigalugu ilinniartitsisut 

ilinniaqqinnissaannik aammalu ilinniartitsinermi atortussanik inerisaanissamik 

pisariaqartitsimmata. 

 

Immikkoortup siullermeerneqarneranut atatillugu Naalakkersuisut allannguutissatut 

siunnersuummik imaattumik saqqummiussipput: 

 

"Tunngaviusumik ilinniakkanik suliaqarnermut atatillugu meeqqat atuarfianni 

angajullerni atuartunut iliuusissatut pilersaarummik Naalakkersuisut suliaqarnissamut 

peqquneqarput taamaaliornikkut aalisarnermik ilinniarfinni ilinnialersussat 

amerlisarniarlugit aammalu Kalaallit Nunaanni imarsiornermik inuussutissarsiornermi 

piginnaasat nukittorsarneqarniassammata Iliuusissatut pilersaarut UPA2027-mi 

saqqummiunneqassaaq". 

 

Siunnersuut Kultureqarnermut, Ilinniartitaanermut, Ilisimatusarnermut Ilageeqarnermullu 

Ataatsimiititaliamut innersuunneqarpoq. 

 

Siunnersuutip aningaasaqarnikkut kingunerisassai 

Iliuusissatut pilersaarummik suliarinninnermi allaffissornikkut aningaasaqarnikkullu 

kingunerisassat AC-fuldmægtigip ukiumi affarmi sulinerani 250.000 kr.-inut naapertuuttumik 

aningaasartuuteqarfiunissaat naatsorsuutigineqartoq nalunaarneqarpoq. 

 

Ataatsimiititaliap siunnersuummut oqaaseqaatai 

Iliuusissatut pilersaarut aalajangiiffigisassatut siunnersuutikkut siunnersuutigineqartoq 

aalisarnermik inuussutissarsiornermut sulisussarsiortarnerup nukittorsarnissaanut 

naapertuullunilu naleqquttuusoq ataatsimiititaliamit oqaatigineqassaaq. 

 

Naalakkersuisut akissuteqaataat naapertorlugu 10. klassip kingorna tunngaviusumik 

ilinniakkamik nutaamik inerisaaneq ingerlanneqartoq, tamatumanilu imarsiornermik 

suliassaqarfik ilinniagassatigut qitiutinneqassasoq, ataatsimiititaliamit maluginiarneqarpoq. 

Naalakkersuisut siunnersuummi siunertarineqartumut akuersaarnerat aammalu iliuusissatut 

pilersaarutip piviusunngortinneqarnissaanut namminneq soqutiginninnerat pingaartutut 

ataatsimiititaliamit nalilerneqarpoq. 

Ataatsimiititaliap inassuteqaatai 

 

• Ataatsimiititaliap isumaqatigiittup Naalakkersuisut allannguutissatut siunnersuutaat 

akuerineqassasoq inassutigaa. 

Taama oqaaseqarluni isumaliutissiissummilu allassimasutut paasinnilluni ataatsimiititaliap 

siunnersuut aappassaaniigassanngortippaa. 

